
– Politikkur er at vilja broytingar, 
hevur so mangan verið sagt

Spurningurin er tó, um tað veruliga er 
so, at politisku flokkarnir so fegnir vilja 
broytingar. Ofta tykir tað heldur, sum tað 
øvugta, at flokkarnir ikki vilja broytingar.

Eitt mál er ríkisrættarliga støðan. Í gjár 
vóru 71 ár síðan fólkaatkvøðuna í 1946. Tað 
er sjálvandi ikki rætt at siga, at vit ikki eru 
komin úr stað, tí tað eru vit. Øll hava flutt 
seg, eisini sambandsfólk.

Men at loysa mál vilja vit ikki. Vit vilja 
heldur dyrka ósemjuna – hesa ósemjuna, 
sum í roynd og veru er tilverugrundarlagið 
hjá tveimum stórum politiskum flokkum. 
Vit kunnu siga sum so, at um ein loysn og 
ein semja á til dømis ríkisrættarligu støðuni 
(um hon altso hevði verið hugsandi) hevði 

í prinsippinum verið endin á Sambands­
flokkinum og Tjóðveldinum.

Og so hava vit allar ósemjurnar í Løg­
tinginum. Vit hava eina samgongu og eina 
andstøðu. Tað besta, sum tey semjast um 
tvørtur um samgongumarkið er at vera 
ósamd. Eingin heldur, at hini gera nakað 
gott. Og tað býtið, sum skilir partarnar, hava 
vit havt aftan á tvey tey seinastu valini. 
Eftir løgtingsvalið í 2011 funnu flokkarnir, 
sum nú eru í andstøðu, saman. Og síðani 
seinasta val í 2015 hevur støðan verið hin 
øvugta.

Tjóðveldi hevur í summar verið í stríð 
við seg sjálvt um eitt lyfti um ikki at hava 
somu fólk í fleiri sessum. Eitt lyfti, sum varð 
givið fyri at vinna flokkinum tokka – eins og 
Javnaðarflokkurin og Sambandsflokkurin 
høvdu gjørt. Tað gav trupulleikar at upp­

fylla vallyftið, tí nú gekk tað út yvir persón, 
sum fegin vil vera í báðum størvum. Loysn­
in bleiv so, at sami persónur sleppur at vera 
í báðum størvum, bara ikki í senn – og at 
tvey onnur fólk loysa av í hinum starvinum 
– upp á skift.

Og so hava vit hesar vælsignaðu nýskip­
anir, har vit eisini hava tveir partar, sum 
eru ósamdir, tí teir eru hvør sínu megin 
samgongumarkið. Svíkir onkur í samgong­
uni, so hvørvur javnvágin. 

Tað tykir, sum um okkara kosnu fólk 
fyrst taka støðu til at vera ósamd – fyri síð­
ani at gera av, at tey eru ósamd um alt.

Tað er ringt at gita, hvat vendir upp, og 
hvat vendir niður – og um skútan hjá Akseli 
klárar at sigla millum boðar og sker. Men 
samlaða kósin hjá politisku skipanini tykist 
sera ógreið.

Fólkatalið í Føroyum var 50.451 tann 1. august. 
Tað vaks við 732 fólkum í 12-mánaðarskeiðinum 
1. august 2016 – 1. august 2017.

Tað kemur av nettotilflyting á 455 og burð­
aravlopi á 277. Ein stór broyting er samstundis 

at síggja í fólkavøkst­
rinum, tí nú er hann 
munandi størri uttan 
fyri Tórshavnarøkið 
enn í høvuðsstaðnum.

Løgið at vera samd um at vera ósamd

Høgni Hoydal sleppur ikki aftur í 
Fólkatingið hetta valskeiðið

Tað er greitt, eftir at hann hevur boðað Fólk­
atinginum frá, at hann ikki tekur aftur við 
fólkatingssessinum hetta valskeiðið.

– Við hesi loysn fái eg framt tað, at vit 
halda okkara samtyktir um, at sami persó­
nur ongantíð situr í tveimum sessum í senn, 
og at farloyvi skal takast úr øðrum tinginum, 
sigur Høgni Hoydal, formaður í Tjóðveldi í 
fráboðan til miðlarnar.

– Eg eri komin til ta niðurstøðu, at henda 
loysnin er tann besta fyri flokkin, soleiðis at 
ongi nýggj ivamál og støður taka seg upp í 
sambandi við okkara ynski og samtyktir um 
at røkja teir álitissessir til fulnar, ið vit hava 
fingið frá veljarunum, sigur hann.

Hann sigur víðari, at hann sjálvsagt hevur 
umhugsað støðuna gjølla. 

– Eg og flokkurin fingu jú stóra undir­
tøku á fólkatingsvalinum, sum eg eri sera 
takksamur fyri. Tó hevur tað leingi staðið 
greitt, at av tí, at eg eri landsstýrismaður, 

floksformaður og ein av 
samgonguleiðaru­

num, brúki eg alla 
orku í Føroyum 
við teimum 
stóru politisku 

málum, ið eru 
fyri framman, 
og fari ikki at 

røkja 

fólkatingssessin, sigur Høgni Hoydal.
Sambært fráboðani frá Tjóðveldi, so 

hevur Magni Arge boðað frá, at hann tekur 
farloyvi úr Løgtinginum frá í gjár at rokna.

Hetta merkir, at Magni Arge nú er full­
gyldugur fólkatingsmaður, sum um hann 
var valdur í Fólkatingið. Hann hevur sagt, at 
hann ætlar sær at skifta í millum Fólka­
tingið og Løgtingið. Varafólk hansara eru: 1. 
Kristina Háfoss, 2. Sirið Stenberg, 3. Annita á 
Fríðriksmørk, 4. Tórbjørn Jacobsen, 5. Óluva 
Klettskarð, 6. Gunnvør Balle.

Kristina Háfoss og Sirið Stenberg kunnu 
ikki taka sæti. Annita á Fríðriksmørk hevur 
fyrr sagt, at hon tekur Løgtingið frammum. 
Tórbjørn Jacobsen hevur verið varmaður 
einaferð – og kann væl hugsast at gera tað 
aftur. Honum dámar so væl dramatikk um 
seg sjálvan, so tað frætta vit neyvan 
um, fyrr enn tað er aktuelt. Óluvá 
Klettskarð hevur fyrr sagt, at 
hon fegin hevði farið í Fólka­
tingið, men hon má helst liva í 
óvissuni frá Tobba.

Við hesi støðu kann Ingolf 
Olsen ikki kenna seg tryggan 
sum tingmann. Tí tekur Tórbjørn 
Jacobsen sæti á Fólkating­
ið, so rýkur Ingolf Olsen 
aftur út í kuldan úr 
Løgtinginum.

Hvør sigur, at tað 
skal vera lætt, tá 
somu fólk vilja 

ráða alla­
staðni? :-)

Høgni sagt upp í Fólkatinginum


